
Europska komisija ponovo kažnjava Google sa 4,34 milijarde eura zbog favoriziranja svojih usluga u Android sistemima

Borba Europske unije i Googlea nastavlja se kroz Odluke Europske komisije, odnosno Margrethe Vestager, povjerenice EK za tržišno natjecanje s tehnološkim gigantima. Europska komisija je donijela odluku kojom se Google, zbog iskorištavanja dominatnog položaja Androida, svog operativnog sistema za mobilne uređaje, kažnjava s 4,34 milijarde eura (pet milijardi dolara), te mu je dala rok od tri mjeseca da prekine s tom praksom, jer će u suprotnom morati plaćati dodatnu kaznu od pet prosječnih dnevnih prometa svog matičnog društva Alphabet na svjetskom nivou.
To je druga teška presuda protiv Googlea koji, po mišljenju EK, žestoko iskorištava svoj položaj globalnog giganta kako bi pravila igre promijenio na način koji odgovara njegovim poslovnim interesima.

"U ovom je predmetu riječ o tri vrste ograničenja koja je Google nametnuo proizvođačima uređaja s operativnim sistemom Android i pružaocima usluga pokretne mreže, kako bi osigurao da promet, na uređajima s Androidom, bude usmjeren na Googleov pretraživač. Na taj je način Google iskoristio Android kao sredstvo za učvršćivanje vladajućeg položaja svog pretraživača. Tim je praksama Google svojim konkurentima uskratio mogućnost tržišnog natjecanja na osnovu kvalitete i inovativnosti. Na taj su način europskim potrošačima uskraćene koristi od efikasnog tržišnog natjecanja u važnom mobilnom segmentu. Takvo je postupanje nezakonito na osnovu protumonopolskih pravila EU", izjavila je povjerenica za tržišno natjecanje Margrethe Vestager.
Google je zahtijevao od proizvođača da predinstaliraju Google aplikacije za pretrage kao i za preglednik (Chrome) kao uslov za licencu za Googleovu trgovinu aplikacijama (Play Store).

Iz američke firme najavili su žalbu na ovu Odluku, uz argument da je njihov rad proizveo izrazito kompetitivan eko-sistem na mobilnom tržištu. Bit će to druga žalba Googlea na kaznu EK zbog narušavanja tržišnog natjecanja. U junu prošle godine EK je kaznila Google s 2,42 milijarde eura, zbog favoriziranja svoje usluge za upoređivanje cijena na internetu (Google Shopping). Taj slučaj je trenutno na odlučivanju na Europskom sudu, gdje će, izvjesno je, završiti i današnja kazna.

EK, međutim, nije još gotova s Googleom i njegovom praksom favoriziranja vlastitih servisa – treći slučaj koji je pokrenut ispituje da li je američki gigant saradnju sa web stranicama uslovljavao time da najbolje plasiraju Googleove oglase.

